
Жігіттердің боянғаны несі?
Кейде уақыт өткізу үшін теледидар алдына отыра кетіп, анаммен бірге шетелдік сериалдар көремін. Ондағы кейіпкерлер арасында міндетті түрде қыздарша майысқан, сәнқой жігіттер жүреді. Анам солармен әлек болып, алысып отырғанда, "бүл комедиялық кейіпкерлер ғой" деп ашуын   басуға  тырысатынмын.
Сол кинодағы сызыла сөйлеп, сыланған жігіттерді енді өмірде кездестіретін болдық. Мәселен, блогер Әли Батов қыздарға қарағанда жақсы боянып, косметиканы әлдеқайда дұрыс пайдаланатынын дәлелдеуде. 125 мың оқырманы бар блогер экран алдында сағаттап тұрып, макияж жасау өнерін көрсетеді. Сонымен қатар тікелей эфир арқылы қазақстандық қыз-келіншектерді толғандыратын сурақтарға жауап беріп, кеңестерімен бөліседі. Косметикаға әуес тағы бір блогер - Әділ Хэйнс өз жазбаларында боянуды үйрету тек қана хоббиі екенін айтып, өзіне басқа жұмыс іздеп жүргенін жазған. Бірақ олардың өз беттерін бояп, бір сәтке қызға айналуға да дайын екенін көріп, қынжыласың. Және әлі ақыл тоқгатпаған бозбалалар осыларға еліктеп жүр.
Ерлердің боянып жүруі батыс елдері мен Оңтүстік Кореяда үйреншікті құбылысқа айналған. Біздің еліктегіштігімізді ескерсек, жақын уақыттарда жігіттеріміздің көшеге емін-еркін боянып шығуын көріп қалармыз. Жігіттеріміз үсақталып барады деген әңгіме бекер сөз емес-ау. Жігері жасық, рухани әлсіз азаматтардың көбейіп бара жатқаны аздай енді әйел кейпіне өнуге құмартқандар шықты.
Кез келген ата-ана тепсе темір үзетін, ерлерге сай ой айтып, керек жерде жігіттігін керсететін ұл өсіруді армандайды. Ел намысын қорғайтын ерлер осындай ұлдардан шықпақ. Ендеше жігіттеріміз нағыз еркекше, ал қыздарымыз сұлу болып жүрсе жарасып-ақ тұр ғой.

